
19 oktyabr 2021-ci il, çərşənbə axşamı14
Azərbaycan MDB tribunasından 

məharətlə istifadə edir
“Ermənistan istisna olmaqla” 

ifadəsinin yadıma düşməsinin əsas 
səbəbi isə dövlət başçımızın həmin 
çıxışda səsləndirdiyi “Biz, ərazi bü-
tövlüyünün qarşılıqlı tanınması şərti 
ilə sərhədlərin delimitasiyasına dair 
Ermənistanla danışıqlara başlamağa 
hazırıq, həmçinin Ermənistan ilə sülh 
sazişinə dair danışıqlara başlamağa 
hazırıq”– fikirləri oldu. 

 Ali Baş Komandanımızın uzun 
on illər boyu xalqımıza məşəqqətlər 
yaşatmış, işğalçı, terrorçu, separatçı 
və qaniçən qonşularımızla sülh 
şəraitində yaşamaq üçün onlara 
əl uzatmasını fəxr və iftixarla qeyd 
etmək istərdim. Çünki Prezidentimiz 
qalib ölkə kimi öz əhalisinə firavan 
həyat qazandırmaqla kifayətlənmir, 
ümumilikdə, regiona sülh və sabitlik 
gətirilməsi üçün mühüm addımlar 
atır. Yəni biz hansısa beynəlxalq 
təşkilatdakı tərəfdaşlarımızı sayarkən 
“Ermənistan istisna olmaqla” 
ifadəsindən qurtula bilərik. Təbii ki, 
bu, Ermənistanın həmin humanist 
təklifə, sülhpərvərliyə verəcəyi 
qarşılıqlı reaksiyadan asılı olacaq. 
Hər halda, dövlət başçımızın 
dediyi kimi, biz qalib ölkə olaraq, 
münasibətləri normallaşdırmağa 
hazırıq. Ümidvarıq ki, Ermənistan 
rəhbərliyi bu tarixi şansı əldən 
verməyəcək…

Prezidentin indi haqqında söz aç-
dığımız çıxışına gəlincə isə xatırladaq 
ki, ölkəmiz öz dövlət müstəqilliyini 
bərpa etdikdən, xüsusən, ulu öndər 
Heydər Əliyevin siyasi hakimiyyətə 
qayıtmasından sonra bizim xarici 
siyasətimizin əsasını, ilk növbədə, 
qonşularımız və son yüz ildə iqti-
sadi, siyasi, mədəni və elmi-texniki 
cəhətdən yaxın olduğumuz ölkələrlə 
əməkdaşlıq təşkil etmişdir. Müstəqil 
Dövlətlər Birliyi iştirakçısı olan 
ölkələrlə əməkdaşlıq da bu baxımdan 
əhəmiyyətlidir.

Məlum olduğu kimi, MDB qar-
şılıqlı, bərabərhüquqlu və fay-
dalı əməkdaşlığa xidmət etmək 
üçün fəaliyyət göstərən regional 
dövlətlərarası təşkilatdır. 1991-ci il 
dekabrın 8-də Belarus Respublika-
sı, Rusiya Federasiyası və Ukrayna 
tərəfindən Minsk şəhərində imzalan-
mış “Müstəqil Dövlətlər Birliyinin ya-
radılması haqqında Saziş” əsasında 
təsis edilmiş bu qurum sonradan xeyli 
genişlənmişdir. 1993-cü il sentyabrın 
24-də MDB Dövlət Başçıları Şurası-
nın iclasında Azərbaycan Respublika-
sının MDB-yə üzv qəbul olunmasına 
dair qərar qəbul edilmişdir. Ölkəmiz 
MDB çərçivəsində Ermənistan istisna 
olmaqla, bütün üzv ölkələrlə müxtəlif 
sahələrdə, xüsusən mədəniyyət, 
humanitar, elm və digər sahələrdə 
uğurlu əməkdaşlıq həyata keçirir. 
Azərbaycan MDB daxilində aparılan 
əməkdaşlıq çərçivəsində öz milli 
maraqlarını rəhbər tutur.

Xarici İşlər Nazirliyinin beynəlxalq 
əməkdaşlıq barədə olan hesabatların-
da göstərilir ki, Azərbaycan Res-
publikası hər il keçirilən MDB Dövlət 
Başçıları Şurası, Hökumət Başçıları 
Şurası, İqtisadi Şura, Xarici İşlər 
Nazirləri Şurası və üzv olduğu digər 
orqanların iclaslarında fəal şəkildə 
iştirak edir. Bu da təsadüfi deyil. 
Çünki Müstəqil Dövlətlər Birliyinin 
Əsasnaməsində təşkilatın dövlətlər 
arasında dostluq əlaqələrinə, meh-
riban qonşuluq münasibətlərinə, 
millətlərarası həmrəyliyə, etimada, 
qarşılıqlı anlaşmaya, əməkdaşlığın 
inkişafına və gücləndirilməsinə xidmət 
etdiyi vurğulanır. Bütün bunlar isə 
Azərbaycanın xarici siyasətinin əsas 
istiqamətləri ilə üst-üstə düşür.

Bu zaman bir məsələni xüsusilə 
vurğulamağa ehtiyac duyulur. Belə ki, 
dövlət başçımızın “Biz Ermənistanla 
sülh sazişinə dair danışıqlara baş-
lamağa hazırıq”– fikri o demək deyil 
ki, Azərbaycan tərəfi Ermənistanın 
törətdiyi vəhşilikləri unudacaq. 
Əsla, yox! Biz ermənilərin tarix boyu 
törətdiklərini unutduqca onlar quduz-
laşıblar. Ona dörə də Prezident xatır-
ladır ki, biz xalqımızın son otuz ildə 
yaşadığı ağrı-acını qətiyyən unuda 
bilmərik və unutmayacağıq. 

Prezident MDB Dövlət Başçıları 
Şurasının videokonfrans formatın-
da keçirilən iclasındakı çıxışında 
bu məsələni xüsusilə qabartmış-
dır: “Azad edilmiş ərazilərdəki 67 
məsciddən 65-i tamamilə dağıdılıb. 
Qismən dağıdılmış qalan iki məsciddə 
işğalçılar donuz və inək saxlayır, 
müsəlmanların heysiyyətini qəsdən 
təhqir edirdilər. Füzuli şəhərində və 
Füzuli rayonunun bütün kəndlərində 

binalar və evlər 100 faiz dağıdılıb. 
Ağdam şəhərində və Ağdam rayo-
nunda da eyni vəziyyətdir. Ağdam 
şəhəri “Qafqazın Hirosiması” adlan-
dırılır. Cəbrayıl rayonunda cəmi 2 
bina salamat qalıb, orada Ermənistan 
silahlı qüvvələrinin hərbi qulluqçuları 
yerləşirdi. Zəngilan, Qubadlı, Laçın 
və Kəlbəcər rayonlarında da oxşar 
vəziyyətdir. Şuşa şəhərində işğala 
qədər mövcud olan 17 məsciddən 16-
sı Ermənistan tərəfindən dağıdılıb. Bir 
məscid “tolerantlıq” nümayiş etdirmək 
üçün saxlanılıb və İrandan olan qon-
darma mütəxəssislərin köməyi ilə onu 
fars məscidi kimi təqdim etməyə cəhd 
göstərilib”. 

Dövlət başçımız MDB-dən olan 
həmkarlarına xatırlatdı ki, işğal 
edilmiş ərazilərdə evlər və ictimai 
binalar kərpic-kərpic, daş-daş sö-
külüb, Ermənistana və İrana satılıb. 
Təbiətə çox böyük ziyan vurulub, 
60 min hektara yaxın meşə qırılıb, 
doğranıb, Ermənistana və İrana 
satılıb. Qızıl yataqları və digər təbii 
ehtiyatlar qanunsuz istismar edi-
lib. Transsərhəd Oxçuçay çayı bir 
Avropa şirkətinin iştirakı ilə müntəzəm 
surətdə çirkləndirilirdi. Bu da artıq nü-
fuzlu beynəlxalq ekspertlər tərəfindən 
təsdiq edilmiş ekoloji fəlakətə gətirib 
çıxarıb. İşğal edilmiş ərazilərdə real 
mənzərə belədir. 

Ancaq dövlət başçımız təkcə bun-
ları xatırlatmadı. Qeyd etdi ki, işğal 
edilmiş ərazilərdə real mənzərənin 
dünya ictimaiyyətinə olduğu kimi 
çatdırılması məqsədilə lazım olan 
bütün addımlar atılır: “Azad edilmiş 
ərazilərdə bir ildən az müddətdə bir 
çox ölkələrdən olan minlərlə siyasətçi, 

diplomat və jurnalist, o cümlədən 
MDB ölkələrinin nümayəndələri bun-
ları görüblər”. 

Dövlət başçımızın MDB dövlət 
başçılarının nəzərinə çatdırmaq 
istədiyi əsas məsələlərdən biri də 
nəqliyyat kommunikasiyalarının 
açılması ilə bağlı görülən, daha 
doğrusu, Ermənistan tərəfindən 
ləngidilən işlər idi. Prezident xatırlatdı 
ki, bu məsələlərin həll edilməsi üçün 
Rusiya, Azərbaycan və Ermənistanın 
baş nazirlərinin müavinlərinin 
həmsədrliyi ilə işçi qrup yaradılmış-
dır. Azərbaycanın Ağdam rayonunun 
ərazisində Azərbaycan tərəfi Rusiya 
–Türkiyə monitorinq mərkəzi yarat-
mışdır.

Təbii ki, hazırda Azərbaycanın 
qarşısında duran əsas problemlər 
azad edilmiş ərazilərin minalardan 
təmizlənməsi və dağıdılmış infrastruk-
turun, binaların, evlərin, Azərbaycan 
xalqının tarixi abidələrinin bərpasıdır. 
Azərbaycanın bu istiqamətdə atdığı 
addımları dünyanın əksər ekspertləri 
yüksək qiymətləndirirlər. Biz həmin 
genişmiqyaslı tədbirləri özümüzün və 
bəzi xarici tərəfdaşlarımızın vəsaiti 
hesabına reallaşdırırıq. Belə ki, 44 
günlük İkinci Qarabağ müharibəsi bi-
zim ən sadiq dostlarımızı da müəyyən 
etmişdir. 

Əsas odur ki, Dağlıq Qara-
bağ münaqişəsi keçmişdə qalıb. 
Azərbaycan öz ərazi bütövlüyünü 
bərpa edib, BMT Təhlükəsizlik Şura-
sının işğalçı qüvvələrin Azərbaycan 
ərazisindən dərhal, qeyd-şərtsiz 
və tamamilə çıxarılmasını tələb 
edən qətnamələrini yerinə yetirib və 
Azərbaycan Ermənistanla münaqişəni 
hərbi-siyasi yolla həll edib. 2020-ci 
il noyabrın 9-dan 10-na keçən gecə 
Rusiya, Azərbaycan prezidentlərinin 
və Ermənistanın baş nazirinin 
üçtərəfli Bəyanatı Ermənistan –
Azərbaycan münaqişəsinə son 
qoyub. İndi Cənubi Qafqazda yeni re-
allıqlar yaranıb və hamı bu reallıqlarla 
barışmaq məcburiyyətindədir. 

İttifaq MİRZƏBƏYLİ,  
“Xalq qəzeti”

Müharibə və münaqişə tarixdə 
qaldı. Biz, ərazi bütövlüyünün 
qarşılıqlı tanınması şərti ilə 
sərhədlərin delimitasiyasına 
dair Ermənistanla danışıqlara 
başlamağa hazırıq, həmçinin 
Ermənistan ilə sülh sazişinə dair 
danışıqlara başlamağa hazırıq. 
Azərbaycan qalib ölkə kimi 
münasibətləri normallaşdırmağa 
hazırdır.

İlham ƏLİYEV 
Azərbaycan Respublikasının  

Prezidenti

Dövlət başçımızın bu çıxışını dinləyərkən hələ ötən əsrin 
doxsanıncı illərindən etibarən dəfələrlə təkrar etdiyimiz 
bir məsələ yadıma düşdü: “Ölkəmiz MDB çərçivəsində 

Ermənistan istisna olmaqla, digər bütün üzv ölkələrlə müxtəlif 
sahələrdə, xüsusən mədəniyyət, humanitar, elm və digər 
sahələrdə uğurlu əməkdaşlıq həyata keçirir. Azərbaycan MDB 
daxilində aparılan əməkdaşlıq çərçivəsində öz milli maraqlarını 
rəhbər tutur”.

19 oktyabr 2020-ci il
Həmin gün:
– Prezident İlham Əliyev tvitterdəki he-

sabında paylaşım edib. Paylaşımda deyilir: 
“Cəbrayıl rayonunun Soltanlı, Əmirvarlı, 
Maşanlı, Həsənli, Əlikeyxanlı, Qumlaq, 
Hacılı, Göyərçinveysəlli, Niyazqullar, 
Keçəl Məmmədli, Şahvəlli, Hacı İsmayıllı, 
İsaqlı kəndləri azad edilmişdir. Qarabağ 
Azərbaycandır!”.

– Ali Baş Komandan, Prezident İlham 
Əliyev Dövlət Sərhəd Xidmətinin rəisi (DSX) 
general-polkovnik Elçin Quliyevi Xudafərin 
körpüsündə Azərbaycan bayrağının qaldırıl-
ması və DSX-nin iştirakı ilə bir neçə yaşayış 
məntəqəsinin azad edilməsi münasibətilə 
təbrik edib və təbriklərinin bütün şəxsi heyətə 
çatdırılmasını tapşırıb;

– Prezident İlham Əliyev Rusiyanın TASS 
informasiya agentliyinə videomüsahibə verib;

– Prezident İlham Əliyev Türkiyə Böyük 
Millət Məclisinin Sədri Mustafa Şentopun 
başçılıq etdiyi nümayəndə heyətini qəbul 
edib. Dövlətimizin başçısı qəbulda deyib: 
“Əgər Türkiyə açıq mövqe göstərməsəydi, bu 
gün başqa qüvvələr bu işlərə qarışa bilərdi”;

– Prezidentin köməkçisi - Prezi-
dent Administrasiyasının Xarici siyasət 
məsələləri şöbəsinin müdiri Hikmət Hacıyev 
ADA Universitetində diplomatik korpusun 
nümayəndələri üçün keçirilən brifinqdə 
Ermənistan silahlı qüvvələrinin Azərbaycanın 
yaşayış məntəqələrinə və mülki əhalisinə 
qarşı hücumları ilə bağlı hər bir faktın Baş 
Prokurorluq tərəfindən sənədləşdirildiyini, 
cinayət işlərinin başlandığını bildirib; 

– Azərbaycanın Birinci vitse-pre-
zidentinin köməkçisi Elçin Əmirbəyov 
ADA Universitetində keçirilən brifinqdə 
Ermənistanın son iki humanitar atəşkəs 
razılaşmasını pozaraq respublikamızın 
mülki əhalisini, Gəncə, Mingəçevir və digər 
şəhərlərini raket atəşinə tutduğunu, Gəncədə 
faciə yaşandığını diqqətə çatdırıb; 

– Baş Nazir Əli Əsədov ölkəmizdə 
səfərdə olan Türkiyə Böyük Millət Məclisinin 
(TBMM) sədri Mustafa Şentopun rəhbərlik 
etdiyi, Türkiyə parlamentində təmsil olunan 
dörd partiyanın təmsilçilərinin daxil olduğu 
nümayəndə heyəti ilə görüşüb;

– Xarici İşlər naziri Ceyhun Bayramov 
Fransanın Xarici İşlər naziri Jan-İv Lö Drian 
arasında telefon danışığı zamanı bölgədə 
mövcud olan vəziyyət barədə danışıb. Cey-
hun Bayramov rəsmən atəşkəs elan olun-
masından sonra Ermənistan silahlı qüvvələri 
tərəfindən ikinci dəfə humanitar atəşkəsin 
pozulduğu barədə Fransa Xarici İşlər nazirinə 
məlumat verib; 

– Xarici İşlər naziri Ceyhun Bayramov 
Beynəlxalq Türk Akademiyasının prezidenti 
Darxan Kıdırəli ilə telefon danışığında qarşı 
tərəfi Ermənistan silahlı qüvvələri tərəfindən 

humanitar atəşkəsin pozulması barədə 
məlumatlandırıb;

***
Müdafiə Nazirliyi cəbhədə son vəziyyətlə 

bağlı məlumat yayıb:
Azərbaycan Ordusu tərəfindən həyata 

keçirilən fəaliyyətlər nəticəsində cəbhənin 
müxtəlif istiqamətlərində düşmənin canlı 
qüvvəsi, 2 ədəd T-72 tankı, 2 ədəd BM-21 
“Qrad” YARS, 1 ədəd D-30 və 1 ədəd D-20 
haubitsa topları və 11 ədəd avtomobil texni-
kası məhv edilib və sıradan çıxarılıb.

Eyni zamanda məlum olub ki, bir çox 
istiqamətlərdə döyüş mövqelərini itirən 
Ermənistan silahlı qüvvələrinin 1-ci motoatıcı 
alayının müdafiə zolağında döyüş tapşırığı 
icra edən taborun komandiri şəxsi heyətlə 
birlikdə döyüş mövqelərini ataraq geri çəkilib. 
Alayın müdafiə sahəsində yerləşən 63-cü 
tank taborunun qərargah rəisi məhv edilib, 
1-ci taborun komandiri və onun müavini Ge-
vorq Makaryan isə yaralanıblar.

İşğal olunmuş ərazilərdə döyüş 
mövqelərindən qaçan hərbi vəzifəlilərin, 
könüllülərin, həmçinin Ermənistana köç 
etmək istəyən 55 yaşına qədər kişilərin 
qarşısını almaq məqsədilə yollarda komen-
dant postları qurulub. Bu məntəqələrdə 
avtomobillərin yoxlanılması zamanı çoxlu 
sayda silah-sursat, hərbi geyim və ləvazimat, 
eləcə də yataq dəstlərinin döyüş bölgəsindən 
çıxarılaraq Ermənistana daşındığı məlum 
olub.

***
Baş Prokurorluğun mətbuat xidmətindən 

bildirilib ki, oktyabrın 19-da səhər saat-
larından başlayaraq Ermənistanın silahlı 
qüvvələri tərəfindən Tərtər rayonunun 
müxtəlif istiqamətlərdən intensiv raket və ağır 
artilleriyadan atəşə tutulması nəticəsində 
Ələsgərli kənd sakini 1962-ci il təvəllüdlü 
Səlimov Niyaz Hüseynalı oğlu yaşadığı evin 
həyətinə top mərmisinin düşməsi nəticəsində 
müxtəlif dərəcəli bədən xəsarətləri alaraq 
xəstəxanaya yerləşdirilib. Onun yaşadığı evə 
isə ciddi ziyan dəyib.

*** 
Azərbaycan Ordusunun cəbhədəki uğurlu 

əməliyyatları, torpaqlarımızın işğaldan azad 
olunması vətəndaşlarımız, eləcə də xaricdə 
yaşayan soydaşlarımız tərəfindən böyük 
sevinclə qarşılanır. Onlar Prezident, Ali Baş 
Komandan İlham Əliyevə ünvanladıqları 
çoxsaylı məktublarda dövlətimizin başçısına 
bu günlərdə xalqımıza yaşatdığı hədsiz fərəh 
və qürur hisslərinə görə minnətdarlıqlarını 
ifadə edirlər.

“Xalq qəzeti”

Zəfər 
tarixinin 
xronikası

Ötən həftə 140 hektardan  
çox ərazi minadan təmizlənib 

ANAMA işğaldan azad edilmiş ərazilərdə icra olunan əməliyyatlar barədə 
həftəlik məlumatı açıqlayıb.

Məlumata görə, oktyabrın 11-dən 16-
na qədər Tərtər, Ağdam, Füzuli, Şuşa, 
Qubadlı, Cəbrayıl və Zəngilanda 140 
piyada əleyhinə, 27 tank əleyhinə mina 
və 1146 Partlamamış Hərbi Sursat (PHS) 
aşkarlanıb.

141,9 hektar ərazi mina və PHS-lərdən 
təmizlənib.

Qeyd edək ki, ötən ay 634 hektar ərazi 
mina və PHS-lardan təmizlənmişdi.

“Xalq qəzeti”

Türkiyə–Rusiya 
əlaqələrinə həsr edilmiş 
beynəlxalq simpozium

Türkiyənin İzmir şəhərində “II Beynəlxalq 
Sovetlərdən sonrakı Türkiyə–Rusiya əlaqələri” 
simpoziumu keçirilmişdir. 

Bu barədə redaksiyamıza Egey Universitetinin pro-
fessoru Vəfa Kurban məlumat verərək bildirmişdir ki, 
sovetlərdən sonrakı Türkiyə–Rusiya əlaqələrinin araş-
dırılması və bölgənin iki böyük qonşü dövləti arasındakı 
münasibətlərin öyrənilməsi elm adamlarının da diqqətindədir. 
Bütün türk dünyası üçün tarixi əhəmiyyəti olan Qarabağ 
müharibəsindən sonra bu münasibətlərə elmi dəyərin 
verilməsi alim və tədqiqatçılar, siyasət adamları üçün xüsusi 
önəm daşıyır. Türkiyənin ünlü ali məktəblərindən olan Egey 
Universitetinin Türk Dünyası Araştırmaları İnstitutu 2-ci ildir 
ki, bu mövzuya həsr olunmuş beynəlxalq tədbirin təşkilatçısı 
olaraq dünyanın müxtəlif ölkələrindən olan elm adamlarını 
geniş müzakirəyə cəlb edib. 

Beynəlxalq məclisi giriş sözü ilə Egey Universitetinin 
rektoru, professor Necdət Budak açıb. Türk Dünyası Araş-
tırmaları İnstitutunun müdiri professor Nadim Macit, iqtisa-
diyyat və idarəetmə elmləri fakültəsinin professoru Aydın 
İbrahimov geniş məruzə ilə Türkiyə–Rusiya əlaqələrinin tarixi 
əhəmiyyətini dəyərləndiriblər.

Simpoziumda professorlar Chingiz İsmayılov, Toğrul 
İsmayıl, Ali Askər, Vəfa Kurban, araşdırmaçı Akif Abdul-
lah, Nazim Cəfərsoy, Səriyyə Tamer kimi elm adamlarının 
məruzələri dinlənilib. Rusiyalı professor Oleq Kuznetsovun 
“Dağlıq Qarabağın müharibədən sonrakı məskunlaşmasında 
Rusiya və Türkiyənin rolu” adlı məruzəsi tədbir iştirakçıların-
da xüsusi maraq doğurub. 

Beynəlxalq simpoziumda Türkiyə, Azərbaycan, Rusiya, 
Ukrayna, Kosovo, ABŞ, İtaliya, Hindistandan olan elm adam-
larının da məruzələri dinlənilib. Bütün məruzəçilər pande-
miya dövrünün tez bitməsini və gələn il keçirilməsi planlaş-
dırılan “III Beynəlxalq Sovetlərdən sonrakı Türkiyə–Rusiya 
əlaqələri” simpoziumunun üz-üzə gerçəkləşdirilməsini 
arzulayıblar. 

N.QƏDIMOĞLU, “Xalq qəzeti” 

Erməni təxribatları nə 
vaxtadək davam edəcək?

Keçən ilin noyabr ayında imzalanmış 
razılaşmaya əsasən, Rusiyanın 
sülhməramlı qüvvələrinin bölgəyə 
gəlməsinin əsas vəzifələrindən biri 
atəşkəsin təmin edilməsi olmuşdur. Lakin 
cərəyan edən proseslər onu göstərir 
ki, lazımi cəzalarını almış ermənilər 
müharibənin nəticələrindən özləri üçün 
nəticə çıxarmamışlar və revanşist 
niyyətlərdən əl çəkmək fikrində deyillər. 
Bunu Azərbaycan əsgərlərinə və mülki 
sakinlərə qarşı edilən hücumlar bir 
daha təsdiqləyir. Azərbaycan Müdafiə 
Nazirliyinin yaydığı son məlumata əsasən, 
respublika ərazisindəki qanunsuz erməni 
silahlı dəstələri növbəti dəfə terror aktı 
törədiblər. Rusiya sülhməramlılarının 
nəzarətində olan ərazidən açılan snayper 
atəşi nəticəsində Azərbaycan Ordusunun 
əsgəri şəhid olmuşdur. Erməni terror 

qruplarının belə təxribatları ölkəmizdə 
hiddət doğurur və bu qəsdlərin qarşısının 
alınması tələb olunur. 

Ali Baş Komandan İlham Əliyevin 
rəhbərliyi ilə Azərbaycan Ordusunun 
qazandığı böyük qələbədən sonra hər 
bir vətəndaşımızı narahat edən suallar 
var: layiqli cəzalarını alan və məğlub olan 
düşmən niyə təxribatçı əməllərindən əl 
çəkmək istəmir? Onlar nə vaxta qədər öz 
terror əməllərini davam etdirəcəklər? 

Azərbaycan tərəfi hər bir şəhidinə, 
itkiyə görə daha ağır cavab verəcək, onda 
ermənilər dinc oturmağa məcbur olarlar. 44 
günlük müharibə onu göstərdi ki, erməni 
millətçiləri yalnız başlarına “dəmir yumruq” 
dəyəndə “ağıllanırlar”. 

Çingiz İSMAYILOV, 
BDU-nun professoru 

Müzəffər ordumuzun qələbəsi və 
Ermənistan işğalçılarının torpaqla-
rımızdan qovulması, azad edilmiş 

ərazilərdə bərpa-quruculuq işlərinin aparıl-
ması erməni separatçı-millətçilərini və onla-
rın havadarlarını bu gün də rahat buraxmır. 
Revanşist niyyətlərdən əl çəkib dinc yaşa-
maq, əməkdaşlığa başlamaq əvəzinə, davam-
lı təxribatlara əl atırlar. Qarabağda atəşkəsin 
təmin olunması və sülh prosesinə şərait yara-
dılması üçün regiona Rusiyanın sülhməramlı 

qüvvələri yerləşdirilsə də, Rusiya–Türkiyə Birgə Monitorinq Mərkəzi 
yaradılsa da, ermənilər dinc həyata qayıtmağa tələsmirlər.

